
GOUVÈNÈ CUOMO ANONSE ETAP FONDAMANTAL MAJÈ NAN INISYATIV NEW 
YORK KANPE AK REKIPERASYON AK REKONSTWIKSYON PÒTORIKO A  

 
Ak 90 Kay Ki Restore epi Rekonstwi, New York sou Wout pou Atenn Objektif 150 

Kay Renove yo Atravè Inisyativ lan  
  

Plis Pase 400 Etidyan ak Volontè Travay yo Te Dedike Plis Pase 25,000 èdtan nan 
Efò Rekonstwiksyon yo  

 
Sa Make Senkyèm Vwayaj Gouvènè an nan Zile a epi Li Fè Pati Twazyèm 

Deplwaman Etidyan SUNY ak CUNY ak Volontè Travay yo  
 

 
Gouvènè Andrew M. Cuomo te anonse jodi a ke yo te akonpli etap fondamantal majè 
atravè inisyativ New York Kanpe ak Rekiperasyon ak Rekonstwiksyon Pòtoriko a (New 
York Stands with Puerto Rico Recovery and Rebuilding Initiative) ke yo te lanse an 
Avril. Jiskadat, yo te netwaye, restore, epi rekonstwi 90 kay atravè zile a, sa ki endike 
ke Eta New York byen sou wout li pou rive atenn objektif li pou gen 150 kay ki renove 
atravè inisyativ lan. Jiskaprezan, plis pase 400 etidyan ak volontè travay yo te dedike 
plis pase 25,000 èdtan nan inisyativ lan, epi ak de deplwaman majè ki rete yo, Eta New 
York pral mobilize plis pase 500 etidyan volontè ak 100 volontè travay ki kalifye yo pou 
asiste nan efò rekiperasyon ak rekonstwiksyon yo nan sezon ete sa.  
 
“Pandan ke gouvènman federal lan te vire do yo apre yonn nan dezas natirèl ki pi 
devastatè ki te janm frape Pòtoriko, New York te leve kanpe epi kontinye kanpe bò 
kote sitwayen Ameriken nou yo pandan pi gwo moman nesesite yo”, Gouvènè Cuomo 
te deklare. “Etap fondamantal sa yo plis ke chif, yo reprezante moun reyèl ki gen lavi 
yo ki te retabli ak pwogrè ke nou te fè pou rive atenn objektif nou genyen pou retounen 
konstwi zile a pi djanm ke jamè. Nou pral kontinye sipòte zile a ak anpil fyète jiskaske 
chak ak tout kay yo fin rekonstwi epi ke moun Pòtoriko yo gen tout sa yo bezwen pou 
ka pwospere. Sa a se fason New York ye.”  
  
“Plizyè santèn SUNY ak CUNY te pote yo volontè pou bay tan yo pou ede fanmi ki nan 
Pòtoriko yo rekipere de dezas natirèl lan ki te devaste kominote yo”, Gouvènè Adjwen 
an Kathy Hochul te deklare. “Ak gouvènman federal lan ki pa rive ede nan efò 
rekonstwiksyon yo, New York ap leve kanpe epi ede frè ak sè nou yo lè yo plis bezwen 
li. Gouvènè Cuomo ansanm ak mwen nou rete angaje nan ede konpayon Ameriken 
nou yo retounen konstwi pi byen epi asire sekirite yo pou dezas fiti yo. Nou pral 



 

 

kontinye sipòte inisyativ New York Kanpe ak Rekiperasyon ak Rekonstwiksyon 
Pòtoriko a jiskaske travay yo fin reyalize.”  
  
Gouvènè an aktyèlman nan Pòtoriko kote l’ap dirije yon delegasyon etidyan ak 
prezidan SUNY ak CUNY yo, menm jan ak patnè san bi likratif yo, lidè nan travay yo, 
ak otorite ki eli yo, pou sipòte efò ki ap kontinye sou zile a. Vwayaj sa make senkyèm 
vwayaj Gouvènè a nan Pòtoriko apre pasaj Ouragan Maria ak Irma, epi li fè pati 
twazyèm deplwaman etidyan volontè SUNY ak CUNY yo depi lè ke iniystaiv lan te 
kòmanse.  
  
Manm delegasyon an yo pral patisipe nan efòrekonstwi k ap fèt nan rejyon Nò ak 
Santral zile a ansanm ak rejyon metwopolitèn San Juan nan epi pral retounen, madi 24 
Jiyè nan aswè. Volontè yo pral travay kòt a kòt ak òganizasyon rekonstwiksyon san bi 
likratif yo ki se All Hands and Hearts, Heart 9/11, ak NECHAMA.  
  
Nan kad inisyativ New York Kanpe ak Rekiperasyon ak Rekonstwiksyon Pòtoriko a, 
volontè etidyan yo deplwaye pou de semèn alafwa epi yo gen opòtinite pou jwenn kredi 
inivèsite poutèt travay yo. Yo kontiye deplwaye volontè ki nan sektè Metye Batiman ak 
Konstriwsyon Eta New York la yo (New York Building and Construction Trades) nan 
gwoup ki pral pase youn oswa de semèn pandan tout dire sezon ete a. An plis, 
UNICEF USA te pran angajman pou bay finansman pou sipòte efò sa a.  
  
Deplwaman ki ap kontinye an rive apre dezyèm faz inisyativ ke yo te lanse nan dat 29 
Avril, dat kote Gouvènè an te deplwaye yon Ekip Evalyasyon Taktik (Tactical 
Assessment Team) pou devlope yon plan rekonstwiksyon global pou zile a. Konklizyon 
Ekip Evalyasyon an ap kontinye gide deplwaman yo pandan tout ete a. Twa 
deplwaman anvan sa yo nan dat 15 Jiyè, 1 Jiyè ak 17 Jen chak te gen ladan yo plis 
pase 100 etidyan SUNY ak CUNY ak volontè yo, ak plis pase 25 travayè volontè ki 
kalifye yo.  
  
Rektris SUNY an Kristina M. Johnson te deklare, “Pakèt etidyan, manm fakilte, ak 
pèsonèl SUNY yo te dedike tan yo pou fè inisyativ New York Kanpe ak Rekiperasyon 
ak Rekonstwiksyon Pòtoriko a vin yon reyisit, ki enkli 150 moun sou zile a sezon ete sa 
ki ap rekonstwi kay epi netwaye domaj ki te koze pa Ouragan Irma ak Maria 10 mwa 
de sa. Mwen espere fè volontarya ak etidyan nou yo la a pi devan nan semèn sa epi 
travay pou elaji patenarya SUNY an nan Pòtoriko, ki enkli rejwenn yon pwojè solè dirab 
ant Alfred State ak University of Puerto Rico”.  
  
Rektris Pa Enterim CUNY an Vita C. Rabinowitz te deklare, “Nou fyè anpil de 
etidyan City University of New York yo ki te patisipe nan inisyativ New York Kanpe ak 
Rekiperasyon ak Rekonstwiksyon Pòtoriko Gouvènè a pandan sezon ete sa. Ak tan, 
talan ak travay di yo, yo te enspire nou tout ak angajman yo te pran nan ede konpayon 
Ameriken yo ki nan bezwen”.  
  
Gary LaBarbera, Prezidan Konsèy Metye Konstriksyon ak Batiman Rejyon 
Metwopolitèn New York (Building and Construction Trades Council of Greater 
New York), te deklare, “Gouvènè Cuomo ansanm ak administrasyon li an te deja fè 
anpil bagay pou ede frè ak sè nou yo ki an nesesite sou Zile Pòtoriko a. Inisyativ New 
York Kanpe ak Rekiperasyon ak Rekonstwiksyon Pòtoriko a montre ke angajman 



 

 

Gouvènè a te pran anvè moun Pòtoriko yo li pa’p sispann jiskaske yo an sekirite pou 
tanpèt fiti yo. Nou fyè dèske mendèv kalifye nou an fè pati efò pèmanan sa yo pou ka 
konstwi kay ki rezistan nan kèk zòn ki te frape pi mal yo sou zile a”.  
  
Caryl Stern, Prezidant ak Direktris, UNICEF USA, te deklare, “UNICEF USA te 
devlope epi sipòte pwogram kote timoun ede lòt timoun yo pandan plizyè dekad, epi 
nou kontan anpil dèske pwojè sa ap bay jèn moun yo pouvwa pou sipòte fanmi yo ki 
nan Pòtoriko epi konstwi yon nouvèl jenerasyon dirijan. Nou rekonesan anvè Gouvènè 
a, etidyan yo ak lòt patnè ki te enplike yo poutèt travay di yo nan pote pwojè sa a 
reyalizasyon, epi poutèt yo pèmèt nou sipòte yon inisyativ sipò konsa”.  
  
Efò New York ap fè pou Sipòte Pòtoriko  
  
Gouvènè Cuomo kontinye ap ajoute nan efò Eta New York yo pou ede fanmi pòtorikèn 
yo nan New York ki te oblije kouri kite lakay yo apre Siklòn Maria te devaste zile a. 
Mwa pase a, pandan asistans alokatif federal lan te planifye pou ekspire nan fen mwa 
Jen an, Gouvènè a te òdone Biwo pou Asistans Tanporè ak Andikape an (Office of 
Temporary and Disability Assistance) etabli yon nouvo pwogram 1.2 milyon dola pou 
bay sèvis jesyon ka lojman ki djanm pou moun Pòtoriko ki deplase yo, epi li te òdone 
Depatman Travay lan (Department of Labor) bay jiska 10 milyon dola nan fòmasyon 
travay ak plasman bay òganizasyon ki baze nan kominote a yo.  
  
Gouvènè a te anonse mwa pase a tou ke Konsèy Administrasyon (Board of Trustees) 
SUNY ak Konsèy Administrasyon CUNY an yo ta pral elaji frè ansèyman pou rezidan 
eta a yo pou etidyan ki te deplase akoz Ouragan Irma ak Maria yo. Elajisman 
otorizasyon an pral pèmèt etidyan ki soti Pòtoriko ak Zile Vyèj Ameriken yo ale nan 
inivèsite eta a ap administre yo pou ane akademik 2018-2019 la pou pi bon mache pou 
soulaje fado yo pandan fanmi yo ap rekipere apre devastasyon katastwòf natirèl sa yo 
te kite dèyè yo. Nan semès prentan 2018 la, apeprè 50 etidyan ki te deplase te pwofite 
pri ekolaj pou rezidan eta a nan inivèsite SUNY yo epi 200 etidyan ki te deplase nan 
inivèsite CUNY yo.  
  
Depi apre pasaj Ouragan Maria a an Septanm 2017, Gouvènè Cuomo te vwayaje ale 
Pòtoriko kat fwa anvan sa epi li te kontinye voye resous ki enpòtan anpil bay kominote 
ki nan bezwen yo. Imedyatman aprè ouragan an, New York te tabli Efò Sekou ak 
Retablisman Empire State la (Empire State Relief and Recovery Effort), ki te finalman 
distribiye omwen 4,400 palèt materyèl yo te kolekte nan 13 sit don atravè eta a yo. Eta 
New York la te deplwaye plis pase 1,000 pèsonèl, ki gen ladan anpil travayè sèvis 
piblik ak espesyalis pou ede avèk retablisman kouran ak estabilizasyon rezo a.  
  
Gouvènè Cuomo ak Delegasyon New York la nan Kongrè a (New York Congressional 
Delegation) kontinye ap defann ka Pòtoriko pou li kapab resevwa èd federal li bezwen 
an. An Desanm, Gouvènè Cuomo ak Gouvènè Pòtoriko a Ricardo Rosselló, ansanm 
ak manm Delegasyon New York la nan Kongrè a, te pibliye yon Rapò Evalyasyon pou 
Rekonstwi Pi Byen (Build Back Better Assessment Report). Rapò a te idantifye sektè 
presi yo ki bezwen envestisman, tankou paregzanp lojman, rezo elektrik ak rezistans, 
agrikilti ak lòt bagay toujou. Ansanm ak 487 milyon dola pou sekirite piblik ak sekouris 
premye entèvansyon, ak 9 milya dola pou jesyon rekiperasyon alontèm, kantite 
finansman total ki nesesè a se 94.4 milya dola.  



 

 

  
Pou w jwenn plis enfòmasyon sou efò sekou ak retablisman ki ankou deja nan 
Pòtoriko, epi pou jwenn enfòmasyon sou kijan ou ka ede, tanpri vizite pajwèb Efò 
Sekou ak Retablisman Empire State pou Pòtoriko ak Zil Vyèj Amerikèn Gouvènè a te 
mete sou pye a.  

